
SARRERA

2023 urtea hasi dugu, eta bagoaz aurrera hainbat egitasmo
eta proiekturekin. Ez da erreza izaten, askotan, gauza asko
egiteko gogoz egon arren, orekak bilatu, denari eutsi eta
zailtasunei aurre egiteko indar asko behar izaten delako.
Baina ilusioak eta kolektiboan proiektu guzti hauek bizitzeak,
bidea egiteko aukera ematen digu. Eta ezinbestean, guztion
artean erabakitako urratsek esango dute noraino iristen
garen.

Aurten elkarteak 30 urte beteko ditu, eta orduan ere pertsona
batzuen ilusio kolektiboak, Biolur sortu eta lehen
sektorearentzat eta orohar jendartearentzat beste etorkizun
bat irudikatu eta eraikitzeari ekin zion.

Hiru hamarkada pasa ostean, egun, inork ez du ekoizpen
ekologikoa zalantzan jartzen. Hala ere, erreleboa da dugun
erronkarik nagusiena. Sektorearen duintasuna eta jendarte
osoak osasuntsu jateko duen eskubidea aldarrikatzeak
ezinbesteko izaten jarraitzen du.

Krisi ekosozial bete betean gauden honetan, elikadura -
ekoizpenetik kontsumoraino- agenda guztien erdigunera
ekartzea behar beharrezkoa dela uste dugu, guztion
hobebeharrez eta guztion ardura izanik.

Biolurretik, Ekoizpen Duina Kontsumo Herrikoia
kanpainarekin hasi gara, eta lelo horri eutsiko diogu
aurtengoan ere gure mezua jendartean zabaltzeko asmoz.

Bide horretan, mahai gainean dugu Gipuzkoako
elikadurarako nekazal ondasun estrategikoa deitu diogun
proiektu berria ere. Aurreko batzar nagusian hasierako
azalpenak eman ziren, eta urrats batzuk ere eman ditugu.
Hauen berri eman eta aurrera begirako urratsen
proposamenak eztabaidatu eta erabakiak hartzeko EZ
OHIKO BATZARRA deitu dugu. Garrantzitsua da
Biolurkide guztion ekarpenak jasotzeko batzarrera
etortzea.

30 wurte egin ditugu eta berriro ere gure ekarpena
beharrezkoa izango da, paradigma berri honetan etorkizun
berri bat eraikitzeko!

LEHENDAKARIA
MIRIAM ARRIZABALAGA BADIOLA
BARATZAGINTZA,
DONIENE BERRI BASERRIA, ITZIAR

LEHENDAKARI ORDEA
AIZPEA IZAGIRRE BALDA
OKINTZA,
SOSOLA BASERRIA. EIBAR

IDAZKARIA
IORITZ IGARATAUNDI ARREGI
BARATZAGINTZA ETA ARTZANTZA, SAKONA
BASERRIA. AZPEITIA

DIRUZAINA
ASIER BASTARRIKA GOROSTIZA
OKINTZA ETA GOZOGINTZA,
GOIABE BASERRIA. AIA

BATZORDEKIDEA:
ASIER LIZARRALDE ARRILAGA
FRUTAGINTZA,
LIZAGASAR BASERRIA. ELGOIBAR

BATZORDEKIDEA
NERE ASPIAZU BASKARAN
BARATZEGINTZA,
ESKUBARATZ. BERGARA

BATZORDEKIDEA:
INAKI INTXAUSTI ITURZAETA
BARATZAGINTZA ETA ABELTZANTZA,
MENDARTE BASERRIA. ZERAIN

BATZORDEKIDEA
AITOR OTEGI EPELDE
ERLEZAINTZA,

AIKUR BASERRIA, URRETXU.

BATZORDEKIDEA:
ENEKO SOLANA OLABIDE
FRUTAGINTZA ETA OKINTZA, HARIZTIZABAL
BASERRIA, ITSASO

BATZORDEKIDEA
JUDIT GARCIA LLORENS
ABELTZANTZA ETA GAZTAGINTZA
ETXEBRRI GOIKOA, OLABERRIA

AMILLUBI PROIEKTUA

GIPUZKOAKO ELIKADURARAKO NEKAZAL ONDASUN ESTRATEGIKOA

ABIAPUNTUA

Amillubi Txiki Baserria Zestoako udalerrian
kokatuta dagoen bi bizitzako baserria da. Bata,
Biolurreko bi baratzezainek erosi zuten 2022ko
urtarrilean; eta momentu horretan, Biolurrek,
Amillubi Txiki baserriaren 2. etxebizitza eta
dagozkion lurrak ere salmentan zeudela jakin
zuen.

Eremuak balio agroekologiko bereziko kokapena
du; batetik, bertako lurrek erriberan egonik
ezaugarri agronomiko oso onak dituztelako; eta,
bestetik, Eusko Jaurlaritzako Visesa enpresa
publikoaren 26 hektareako nekazaritza lur
eremuaren alboan dagoelako. Bertan,
Gipuzkoarako landu daitezkeen nekazaritza eta
elikadura proiektu ezberdinak gauzatzeko aukera
asko daude.

Amillubi txiki kolektiboan erosteko proposamena
Biolur elkarteko bazkideekin aurreko urteko batzar
nagusian partekatu zen. Batzar horretan
proposamena lantzen jarraitu eta zuhurtziaz
jokatzea erabaki genuen, eta, hala, erosketa
eskubidearekin baina 3-4 urterako alokairua
proposatu zitzaien familia-jabeei. Egungo berriak
dira familia-jabeek atzera bota dutela proposamen
hori, eta mabhai-gaineratu dute euren nahia
saltzea dela, nahiz eta epekako ordainketarako
prestutasuna agertu. Beraz, proposamena
gauzatzeko epeak eta baldintzak aldatu dira.
Horrez gain, denbora honetan Biolurrek ere urrats
ezberdinak eman ditu. Tokiko eragileekin
proiektua konpartitu, aliantzak bilatzeko eta
elkarlanean gauzatzeko; arlo juridikoan kontraste
batzuk egin dira; teknikoki aditu ezberdinekin
bisitak gauzatu dira eremuaren egoera

baloratzeko; eta abar. Hauek guztiak batzarrean
kontatu nahi ditugu, eta hurrengo pausuak
denon artean definitzeko eta erabakitzeko
baliatu.

GUNEAK ESKAINTZEN DITUEN AUKERAK

« 25.000 m2 belardia + 15.000 m2
belardialdapa bordakin + basoa (+- 4ha)

+ Etxebizitza (3 solairua konpontzeko
beharrarekin)

*Balio handiko lur eremua babesteko aukera
erreala.

*Agroekologiaren euskal erreferentzia
sortzeko eta saretzeko gunea eraikitzeko
baldintza bikainak dituen lekua.

*Erriberako lurrek duten ekoizpenerako
gaitasunarekin Urolako elikadura estrategia
garatzeko oso baliotsua (fruta, zekaleak,...).
*Lehen sektoreko erreleboaren lanketarako
baldintza paregabeak eta honekin lanpostuak
sortzeko bidea.

*Elikagaien ekoizpenean oinarrizko baliabide
amankomunak lantzea (Baratza mintegia,
formazioa, ikerketa, makinaria, logistika...).
*Zestoako Udalarekin eta eskualdeko udalekin
elkarlana egiteko prestutasuna.

*Gipuzkoan kokapen geografiko ona
(zentralitatea, mugikortasuna..)

BARATZEZAIN TALDEAK SCIC
GARRO MINTEGI KOLEKTIBOAN

Baratzezain taldeko 14 kidek Garro
kooperatibara egin genuen bisita irailean
bertako langile den Argitxuren eskutik.

GARRO KOOPERATIBA

SCIC Garro kooperatiba duela 10 urte sortu zen
Lekorneko Garroa jauregiko lurretan. 85 kide
inguruk osatzen dute: Herriko etxea, Herri
elkargoa, bestelako erakunde eta herritarrek...
Garroko lurrak Herriko etxearenak dira, eta
urteko 800 euroko alokairua ordaintzen dute
baratzezaintza eta frutazantzarako erabiltzen
dituzten 9 hektareengatik.

5 langile dauzkate kontratatuak baratza,
frutazaintza eta mintegia aurrera ateratzeko,
Langileen baldintzak behargin askorenaren
antzekoak dira: astelehenetik ostiralera arteko
lanaldia, 5 opor aste urteko, asteburuak libre eta
arratsaldeko 17:00etarako libre. Langileetatik inor
ez dator laborari etxe batetik; denak nekazaritza-
eskolatik eta baserrietako praktiketatik
pasatutakoak dira. Baratzezaintza ogibidea
aukeratzeko eta hura iraunkorra izan zedin,
haiek soldatapeko langile gisa kontratatzea
erabaki zuten kooperatibako kideek.

Bestalde, egitasmoak mekanizazio-maila altua
du, lana modu ahalik eta eraginkorrenean egiten
saiatzen dira, zereginak eta ardurak oso ondo
banatuta dituzte (ureztapena, mintegia, makinak
eta lur lanak, salmenta, tratamenduak, eta abar)
eta erabakiak oso modu pragmatikoan hartzen
dituzte, lan ordu eta errentagarritasuna 0so0
kontuan izanik. Gipuzkoarrokin alderatuta, askoz
praktikoagoak dira. Haien hitzetan: “Gure biziak
babestu behar ditugu” da irizpide nagusia.

Salmenta-bideei dagokienez, salmenta zuzenean
bide ezberdinak erabiltzen dituzte: saskiak,
Kanboko azoka, kostaldeko dendak, kantinak eta
etxaldean daukaten saski makina bat.

MINTEGI KOLEKTIBOA

2018 arte, Hazitik Lilia mintegiak hornitzen zituen
landarez baratzezainak. Urte hartan, ordea,
mintegiak bere jarduera txikitzea erabaki zuen,
eta hornitzaile gabe gelditu ziren Iparraldeko
baratzezain asko.

Horren ondorioz, 6 baratzezain elkartu ziren
landare-horniketari buruz hausnartzeko.
Hasieran, landareak Frantziako hego-
mendebaldeko mintegi batetik ekartzeko antolatu
ziren, baina berehala hasi ziren oldozten mintegi
kolektibo bat antolatzeko aukeraren inguruan. 5
etxaldek egin zuten aurrera; 2 urte pasatu ziren
gogoeta hasi eta lehen landaretxoak sortu
zituzten arte (2021).

Mintegi kolektiboaren antolaketa bi erabakitan
oinarritu zuten: batetik, 5 baratzezain horiek
SCIC Garron kide bezala barneratzea eta,
bestetik, kooperatibak haiei landareak ekoizpen-
kostuaren arabera saltzea. Gaur egun, kide
hoientzako landarea ekoizten du Garroko
mintegiak guztira 16 ha baratza landarez hornituz.

Argitxu da gaur egun mintegiaren arduraduna, eta
bere jardunaren % 80 eskaintzen dio hari. Eta
sasoi gogorrenetan, Garroko beste langileen
laguntza izaten du.

Mintegia martxan jartzeko 120.000 euroko
inbertsioa egin zuten, eta hura egiteko behar
izandako dirua hainbat iturritatik lortu zuten:
laguntza publikoak, herri elkargoa, Crowfundinga,
kreditu bat eskatuta eta beraien kapital propioa
jarriaz.




Landare ekoizpena planifikatzeko, udazkenean
biltzen dira eta barietateak aukeratzen dituzte
aurreko urteko emaitzen arabera. Bilera horretako
ondorioak ardatz, Argitxuk katalogo bat osatzen
du, eta katalogoan oinarriturik, etxalde bakoitzak
hamabostero zer landare behar dituen idazten du
kalkulu orri batean. Alegia, etxalde bakoitzak
bere urteko plangintza egiten du, eta informazio
hori aintzat hartuta antolatzen ditu Argitxuk bere
lana zein hazi eskariak. 2 astean behin, etxalde
bakoitzari mezua bidaltzen dio, eskatutako hori
prest dagoela jakinarazteko. Konplexuak eta aldi
berean sinpleak diren kalkulu orri gutxitan
daukate gordeta informazio guztia.

Datu-bilketa lanak oso fin eginik, landare
bakoitzaren prezioa kalkulatzen dute, eta,
horretarako, honako hauek hartzen dituzte
kontuan; langilearen soldata, urteko gastua,
maileguaren ordaina, amortizazioak eta
etorkizuneko inbertsioetarako aurrezkiak.

Beraz gastu guztiak kontutan hartuta eta landare
kopuru osoa jakinda, unitateko landareko kostua
kalkulatzen dute.

Ekoizle bakoitzak bere gain hartzen du landare
bakoitzaren kostua, gertatzen dena gertatzen
dela.

Bisita zinez interesgarria izan zen eta buruan
bueltaka ekarri genuen zenbat ikasteko
daukagun antolaketa kolektiboaz!

LANDAREAK EGITEKO TRESNA
KOLEKTIBOA

Etxean landara gehiago egiteko tresna
batzuk eskuratu ditugu baratzezain
talderako.

Landare beharraren aurrean autonomia
irabazteko beste baliabide bat izan
daitekezkeela uste dugu. Tresnak probatu
eta emaitzen berri ematen joango gara.

Ondorengoak dira erositako erramintak:
EREITEKO ESKUKO MAKINA

Liliazeoen landarea lurrean egiteko
asmoarekin ekarri dugu. 75 cm-ko zabaleran
lan egiten du eta 12 lerro egin ditzake
zabalera horretan, dentsitate altuan. Errefau
eta errefautxo, espinakak eta bestelako
hostoak zuzenean ereiteko ere baliagarria
da.

ESKUKO ENTAKADORAK

Kopuru txikitako txandatan egiten diren
landareentzako egokiak izan daitezke,
letxugak esaterako. Bi tamainuko turba
takoak egiteko entakadorak ekarri ditugu
frogak egiteko. Turba egoki batekin,
azpiegitura sinple batzuekin eta plangintza
on batekin nahiko erraz egin daitekeen lana

BARATZEZAIN! OHARTXO BAT: gogoratu baratzezaintzarako azpiegitura eta
materialen hornitzaileen informazioa jasotzeko kalkulu orri bat osatu nahian
gabiltzala baratzezainon artean, gure esperientziatik. Animatu betetzera!



ABELTZANTZA EKOLOGIKOAREKIN
DENA HOBETZEN DA

Gizartearen kontsumo ohiturek eta
elikadurarekiko egungo baieztapen zalantzatsuek
sortutako testuinguruak bultzatuta sortu zen ikus-
entzunezko lan bat egiteko asmoa.

2021eko ekainaren 24an abeltzain taldeko
bazkari bat antolatu genuen, Mandubiko bentan,
eta ondoren gure kide den Garikoitz Aiestaren
ustialekuan elkartu ginen ekimenaren inguruan
hausnartzeko. Bertan zehaztu genituen
ekimenaren helburuak, zeinak jomuga izan duen,
iruditan abeltzaintza ekologikoa ikusaraztea,
kontsumitzaileari bestelako ikuspuntu eta
informazio bat helaraziz,

lzan ere, egun, asko dira animalietatik
eratorritako elikagaien aurkako aurreiritziak,
batez ere haragiaren ingurukoak, eta geroz eta
pertsona gehiago sumatzen da elikagai hau
jateari uko egiten.

Gizarteak ordea, ez du informazio guztiz
fidagarri eta egiazkoa. Hala, beharrezkoa ikusi
genuen erosleak ezagutzea ekoizpen sistema
batean edo bestean sortutako elikagaien arteko
desberdintasuna.

Abeltzaintza ekologikoarekin, ingurumen
kalteak sortu  beharrean, ingurumenaren
beharrak asetzen ditugu eta horrek onura
zuzena du gure herrian eta planetan.

Irudiek zilegitasun guztia izan zezaten, zenbait
adituen ahotsa jartzea erabaki genuen.
Protagonistak baserritarrak izanik, ekologian zein
elikaduran jakintza zientifikoa duten pertsonekin
mezua osatuz, subjetibotasunari ahalik eta
tarte txikiena uzten saiatu gara.

Lan hau Ekolurra kontseiuluaren laguntzarekin
egin dugu, eta erraminta gisa balioko digu
abeltzaintza ekologikoaren garrantzia mahai
gainean ipini eta animalietatik eratorritako
elikagaiei dagokien balio sozial, ekonomiko,
ekologiko eta nutritiboa azpimarratzeko.

AZPEITIAN ETA SEGURAN
AURKEZPENAK EGIN DITUGU

“Abeltzaintza ekologikoarekin dena hobetzen
da" ikus-entzunezkoa, Azpeitian aurkeztu
zen 2022ko urriaren 14ean, Biolurrek eta
Elikagunek elkarlanean antolatutako
topaketa ekologikoan.

Estreinua eta gero, bideoan parte hartu
duten Judit Etxebarria eta Gregorio
Zuaznabarrek hartu zuten hitza, gertuko eta
ekologikoen aldeko apustuaren garrantzia
aldarrikatuz. Gainera behi zein arkume
haragi ekologikoarekin Elikagunean prestatu
zituzten pintxoak probatzeko aukera egon
zen, eskualdeko edari ekologikoekin batera.

Bigarren emanaladia Abenduaren lean izan
zen Segurako Zopazokan. Befat Telleria eta
Ifaki Intxausti abeltzainekin aurkeztu zuten
eta izandako tertuliaren ondoren, hemen ere
behi haragiarekin  egindako  pintxoak
dastatzeko aukera izan zen.

Ikus-entzunezkoaren helburua mezua
jendarteratzea da, beraz prest gaude
herrietan emanaldiak antolatzeko. Animatu
eta jarri gurekin harremanetan!

Biolurreko web orrian bideo laburtua!



FORMAZIOA LANTZEN

Ikastaroek gure ezagutza - eta ondorioz
autonomia- handitzeko betetzen duten
eginkizunaz gain, badute beste funtzio oso
garrantzitsu bat, funtzio soziala, hain zuzen ere.

Biolurreko abeltzain taldetik, urteroko formazioen
dinamikarekin, autonomia eta elkarlana
sustatzeko asmoarekin jarraitzen dugu.
Horrexegatik, gure hurrengo urteko lan ildoak
zehazten gabiltza. Taldearen interesa kontutan
hartuta 1)sendabelarren erabileran eta
2)gaztandegietako barne auditorien
autogestioan sakontzea erabaki dugu.

Lehena lantzeko, sendabelarren erabileran
esperientzia duen Garbifie Larrearekin jarri
gara harremanetan. Urteak daramatza
naturopatia  kontsultak eta  sendabelarren
erabileraren dibulgazio lanak egiten. Animaliekin
esperientzia handirik ez duen arren, jatorriz
baserrikoa da eta gure proposamena 0so interes
handikoa iruditu zaio. Formakuntza Maiatza
aldera egitea proposatu genion, eta bitartean,
Biolurreko albaitariarekin elkarlanean dabil, gure
animalietan agertzen diren gaitz ohikoenen
aurkako tratamendu egokienak zein izan litezkeen
ikertzen.

Barne auditorien autogestioa abeltzain taldeko
gaztagile askoren kezkak bultzatuta erabaki da
lantzea. Elikagaien  osasuna  bermatzeko
betebeharreko eskakizunak asko dira, eta
askotan, beste enpresa batzuen menpekotasuna
izatera bultzatzen gaituzte. Formakuntza honen
helburua, gure gaztandegietako barne
auditoriak egiteko gaitasuna lortzea da. Atal
teorikoaz gain, kide diren gaztagile guztien
instalazioen barne auditoriak antolatu nahi ditugu.
Gaztandegian erabiltzen ditugun gailu
elektronikoek ondo funtzionatzen dutela
egiaztatzeko behar den materiala ere erosi dugu.

Animalien ongizatea eta animalietatik
eratorritako elikagai osasuntsuak ekoiztea,
guretzat zutabe garrantzitsuak dira. Beraz,
ikasitakoaren berri emango dugu!

ANE RIVAS DA BIOLURREKO
LANTALDERA BATU ZAIGUN
TEKNIKARI DINAMIZATZAILE
BERRIA. GAZTETASUNA EZ DU
AITZAKI SEKTOREAN IBILBIDEA
EGINA IZATEKO.

Zaragozan egin zituen albaitari ikasketak eta
egun albaitari eta esne kalitateko lanetan
ere aritzen da. ELE-ko (Euskadiko
Latxadunen Elkartea) kide zaretenok edo
Deba Garaiko abeltzainek ezagutuko duzue,
Lanerako eta ikasten jarraitzeko
prestutasunarekin etorri da taldera eta
Biolurkideok berarekin ikasteko gogo biziz
gaude.

Garai bizian batu da taldera, erritmoari
ederki eutsi dio udako azoken kanpainan
murgildu eta "gA! proiektua”ri forma ematen
parte hartzen. Bulegoko lanez gain,
etxaldeetako ikuilu guztiak zapaltzen
dihardu banan-banan. Era horretan elkar
ezagutu, animaliak ezagutu eta etxe
bakoitzeko funtzionamendua ikusteko
aukera du. Abeltzain taldean espezie
ugarirekin lan egiten duten abeltzainak
biltzen dira, behiekin hasi eta erleetara, ardi,
ahuntz eta txerriak tarteko eta horrek
taldearen funtzionamendua eta teknikariaren
lana konplexuago egiten du.

Taldearekin eta taldeko ordezkariekin
hurrengo urterako formazio eta egitasmoak
lantzen dabil, taldea osotasunean ezagutzen
duen bitartean.

Ongi etorri eta bidean lagun izango
gara!!!

GARI ENTSEGUETAN MEXIKOTIK
ETORRITAKO BISITA IZAN DUGU

Urriaren lean egin genituen aurtengo garien entseguak
Sosola baserrian. Biolurreko 10 okin elkartu ginen eta
beranduago elkartu zitzaizkigun, Mexikotik etorritako ogi eta
zereal ekoizle txikien taldekide lagunak, ENEEK-eko
lankideen eskutik koordinatuta.

Mexikotik sortzen ari den RAP (Red de Agricultores
Panaderos de México) delegazioko kideek bisitatu
gintuzten; hiru emakume nekazari okinek, okin maisu batek
eta bi alaba nerabe laguntzailek.

RAP-aren helburua bertako barietate zaharren erreskate
integrala da, barietateak berreskuratzearekin batera, prozesu
hau eskala txikian eginiko artisau errotekin eta irin bizaren
elaborazioarekin  osatuz. Nekazari gazteak bertako
barietateak jaso, erabili eta mantetzera animatu nahi dituzte.

Goizean gerturatu ziren Mexikoko kideak Sosolara, eta beste
urtetan bezala, muestra bakoitzarekin oreak egin eta
okintzako fase bakoitzean ematen diren ezaugarrien neurketa
eta konparaketa nola egiten dugun ikusteko aukera izan
zuten. Ondoren, bazkaltzeko tartean, gure antolaketa eta
funtzionamenduaren berri emateko aukera izan genuen, eta
bi proiektuen gauza komunak ere xehetu genituen.

Atsaldean ogiak labetik atera, eta ogi katarekin, gehien
destakatu diren gariak aukeratu genituen, urte osorako gari
eskaerak burutu ahal izateko. Entseguek eta albeogramek
emandako emaitzetan oinarritzen gara, baina baita muestra
bakoitzetik dagoen kantitatean ere.

Aurtengo gari muestrak %100 Euskal herrikoak izan dira,
Araba eta Nafarroako nekazarien eskutik zuzenean
jasotakoak. Aurten 48,5 tonako eskaera bateratua egin
dugu.

Aurtengo nobedadea, Hazialdeko, Nafarroako nekazariek
osatu duten elkartearekin koordinatzea izan da. Elkarlanaren
onurak asko dira eta hobetzen joan gaitezke
esperientziarekin, besteak beste: barietateen aukeraketan,
alea garbitu, zakuratu eta biltegiratzeko eskeintzan, garraio
logistikan etb..

Bagoaz bidea egiten Nafarrekin!




HAINBAT FORMAZIO EGIN DITUGU
UDAZKENEAN

IRINARI BURUZKO EZAGUTZA EZBERDINAK

Biolurretik antolatuta, Azpeitian bildu ginen abenduaren 10ean
hainbat okin eta Hazialdekotik etorritako bi nekazari. Irinari
buruzko gai ezberdinetan sakontzeko egun guztiko formazio
saioa izan genuen. Estatu mailan gai hauetan aditua den
Bernardo Alvarez de Manzanoren eskutik izan zen ikastaroa,
eta masak egiterako orduan kontutan hartu beharreko
parametroez eta irinen analisien interpretazioari buruz asko
ikasi genuen. Gehiago ikasteko gogoz beti, aurten ere ari gera
formazioak aurreikusten, beraz ekarpenik izanez gero, jarri
gurekin harremanetan!

"LANIRINA PROIEKTUA" HARISTIZABALEN

Azaroaren 18an, 11 laguneko talde batek Hariztizabal baserria
bisitatu zuen, bertako Astrie zereal errota ezagutzeko eta
okindegi bati lotutako errotaritza jarduerari buruz ikasteko.
Jarduera hori Lanirina Proiektuaren barruan kokatzen da. ADR
Lautada buru duen lankidetza-berrikuntzako proiektuan.

Egun, Enekok eta Itsasok Haristizabaleko martxa daramaten
arren, aurrez 40 urte luzez okintzan lanean eta jakintza
trasmititzen ibili diren Marilu eta Xabierrekin izan zen saioa.

Elkarrizketa hasteko, bizi izan duten prozesuaren bi gakoak
azpimarratu zituzten, batetik, ikasteko eta irakasteko
garrantzia, azken batean, aldi bereko ekintza bihurtzen
baitira; eta, bestetik, arazoei, ikaskuntzei, erosketei, probei
eta abarri modu kolektiboan heltzeko balioa.

Bisitan, antzinako makineria ikusi ahal izan zuten, kalitatezko
irina lortzeko prozesuan funtsezkoa den zereala garbitzeko
jarduerarekin lotuta.

Lanirina proiektutik, gari ekologikoaren lau lagin eraman ziren,
lantzen ari diren sei barietateetatik. Praktikaren bidez,
harrizko errotek nola funtzionatzen duten ulertu ahal izan
zuten, baita ehotzean lortutako produktuetan dauden aldeak
ere, errota motaren arabera. Eta amaitzeko, errota
desmuntatu eta errota honen ezaugarriak eta mantentze-
beharrak ezagutu zituzten.

Mila esker Itsaso, Eneko, Marilu eta Xabi!




ZITRIKULTURA EKOLOGIKOA
LANTZEKO ABIAPUNTUA

Klima aldatzen ari zaigun honetan, lehenago gure
ekoizpen aukeretan sartzen ez ziren Kkultiboak
gero eta gehiago zabaltzen ari zaizkigu.

Ahuakate landaketak wugaltzen ari dira, eta
Fraisoroko eskolak Fruitel-ekin elkarlanean
formazio bat eskaini zuen udazkenean labore
honen inguruan.

Azken urteetan zitrikoen inguruko interesa gero
eta handiagoa da, kostaldean batik bat.

Biolurkide batzuen proposamenetik abiatuta,
aurreko abendu hasieran zitrikultura
ekologikoaren hastapen ikastaro teoriko- praktiko
bat antolatu genuen Mutrikun.

27 laguneko taldea osatu genuen eta zitrikoen
bueltan hainbat pertsona esperimentatzen
badabilela berretsi ahal izan genuen.

Murtziatik etorri zitzaigun Proyecto Rucula-ko
Carlets Garcia frutazain ekologikoaren eskutik
izan zen ikastaroa. 7 hektarea zitriko, baratza
eta olibondoak lantzen ditu Murtziako barnealdean
modu ekologikoan. Bere etxaldea modu holistiko
batean lantzen du, ardiak eta hegaztiak integratuz
eta nekazaritza erregeneratiboaren oinarriak
barneratuz.

Gurean bezala, berean ere zitrikoentzat klima
nahiko muturrekoa dela esan zigun, ez baitago
kostan, baina bere ustez zitrikoak ondo egin
daitezke gure kostaldean.

EMAN ZIZIKIGUN
GOMENDIO OROKORRAK

LURRA ONDO ZAINTZEA, MIMATZEA
Jarduera biologikoak eta mugimendu fisiko
eta kimikoak berebiziko garrantzia dute.
Beraz, lurraren abiapuntuko ezagutza izatea
ezinbestekoa da.

FROGAK EGIN
Leku eguteretan, haizearengandik
babestuetan, landaketa frogak egiten hastea.

ARBOLA BABESTEKO PLANIFIKAZIOA

» Haizearengandik babesteko komeni da
babesak (begetalak ere) planifikatzea.

» Arbolaren formazioa bola konpaktu
modura egitea, hotzarengandik hobeto
babesteko.

» Gaineko txupoiak neguan uztea komeni,
hotzetik babesteko.

« Landaketaren lehen 2-3 urteetan arbolak
manta termikoarekin babestea.

KIMAKETA

« Hemengo kliman kimaketa ekaina-
uztailean egitea.

» Kimaketa arinak urtero egitea, tarteka
kimaketa bortitzak baino (beti ere
gaixotasun batek ez badu hori egitea
eskatzen).

ONDO SUSTRAITZEA BERMATU

Lehen urtean fruituak garatzen ez uztea eta
arboletik erretiratzea. Teknika hau baliagarria
da arbolak bere energia sustraitzera eta
hazkundera bideratzeko.

ONGARRIKETA
Negua aurretik ongarriketa on bat egin behar




SAIO PRAKTIKOA BASAILUNEN

Mutrikuko kultur etxean teoriaz jabetu ondoren,
saio praktikoa kide diren Ekoalborazeko Myriam
Onaindia eta Juan Martin Urreiztiren etxean
izan zen..

Ekoalborazen aspaldidanik lantzen dituzte
limoiondo eta bestelako zitrikoak. Poliki-poliki
arbolak landatzen joan dira, eta sail polita osatu
dute. Baratza da beraien jarduera nagusia,
baina fruta arbola desberdinak dituzte osagarri
gisa, zitrikoek protagonismo berezia dutelarik.

Ekoalborazeko lagunek kontatu ziguten Mutrikun
betidanik landu izan direla zitrikoak;
arrantzaleek, sagarrak ez ezik, laranja eta
limoiak eramaten zituztela arrantza ontzietan
eskorbutoaren gaitza ekiditeko. Mutrikuko
Laranga izeneko auzoa daukagu lekuko gisa.

Orokorrean, Basailungo landaketa oso ondo ikusi
zuen Carletsek, arbolak osasuntsu ikusi zituen.
Halare, 25 urte ingurukoak, gaztetzeko kimaketa
bat behar zutela esan zuen, eta nola egin azaldu
zigun,

Zitrikoen kalitatearen inguruko praktika bat egin
ahal izan genuen: errefraktometroarekin azukre
maila neurtu genien hainbat fruituri, gure
baldintzetan komenigarriak diren 13° brix
horiek gainditzen diren ikusteko eta uzta noiz
jasotzen hasi erabakitzeko. Arbolako bi
muturretatik fruitua hartzeko gomendatu zigun.

Bestalde, lurraren zein arbolaren zaintzarako,
konpost tea eta bertako mikroorganismoen kultibo
bat prestatu genituen, Carlets eta berarekin
etorritako Manuelekin, Guztia osatzeko
irakurketarako material desberdinak ere partekatu
dituzte gurekin.

Taldean sakontzen jarraitzeko gogoa badagoela
ikusi dugu, eta zitrikulturaren oinarri
agronomikoetan sakontzeko beharraz ohartuta,
bisita eta formazio saio gehiago egitea
aurreikusten dugu. Joango gara kontatzen!

Mila esker Myriam eta Juanmar!




ZER GERTATZEN ZAIE
INTXAURREI?

Azken urte hauetan intxaur gero eta gehiago
belztu eta galdu egiten dira eta oraindik ez
dakigu zuzen arrazoia zein den. Begiz jota
daukagu Ameriketatik Europara etorri zen
intxaurraren eulia (Ragholetis completa), baina
badira bestelako bi gaixotasun intxaur arbolen
hosto zein fruituak erasan eta orban beltzez estal
ditzaketenak.

Ondoren hiru arazo hauek bereizi eta zuzentzeko
pista batzuk doazkizue.

Gure baldintzetan, udaberritik aurrera, tenperatura
fresko eta hezetasun handiarekin, adar, hosto
zein fruituetan garatzen diren bi gaitz nagusiak
hauek dira:

ANTRAKNOSIA (GNOMONIA LEPTOSTYLA)

Gero eta handiagoak bilakatzen diren orban
batzuk agertzen doaz hostoetan, eta hauen
inguruko zuntzak lehortuz doaz, ondorioz,
hostoak eta fruituak eror daitezke eta ekoizpena
mugatu.

Hosto galera handia ekar dezake udaberri heze
eta freskoetan. Abuztu bukaera-irailean, berriz
agertu daiteke eguraldi freskoarekin.

Negua, jausitako hosto eta fruituetan pasatzen du
onddoak.

Loreetatik eta hostoen estometatik sartzen den
bakterio bat da. Baita zaurietatik eta intsektuen
ziztadetatik ere sartu daitekeena, intxaurraren
eulien ziztadak kasu.

Kaltea adarretan, hostoetan eta fruituetan
azaltzen da, hazkuntza betean dauden ataletan.
Adarretan txankroak sortzen ditu eta hostoetan
orban txiki beltzak, hostoak lehortu eta eror
daitezkeelarik. Fruituetan edozein garaitan
jasaten dira erasoak, intxaurra pixka bat edo
erabat belztuz.

Negua adar eta kimuen azaletan pasatzen dute
bakterioek, baita aurreko urtean zauritutako
ataletan.

GAIXOTASUN
KONTROLA:

HAUEN JARRAIPEN ETA

Bi gaitz hauen maneiua antzekoa da. Jarraipen
bisuala egin daiteke, sintomak noiz azaltzen
hasten diren zainduz. Normalki apirila- maiatzetik
aurrera azalduko dira:

« Barietate aukeraketan, goiztiarrek kalte
gehiago pairatzen dituzte.

« Prebentzio lan gisa, lurrera jausitako hosto eta
fruituak sailetik atera, hurrengo urteko
gaixotasunaren presioa gutxitzeko.

« Kasu Dbietan, makina egokiak izanda,
prebentiboki zein sendagarri gisa, kobrea
duten  produktuekin tratamenduak egin
daitezke.



INTXAURRAREN AZALAREN EULIA
(RHAGOLETIS COMPLETA)

Azken hamarkadetan Europan zabaltzen ari den
euli txiki hau (4-5 mm) gurean ere ugaltzen ari
delakoan gaude.

Negua, intxaur sailean, pupa eran pasatzen du lur
azpian (5 cm- tara). Udaberri bukaera, uda
hasiera aldera, lehen euliak (ekaina bukaera)
irtengo dira eta baldintza klimatikoen arabera,
pare bat hilabete iraun ditzakeen hegaldiari
ekingo diote.

Ernaldutako emeek fruituaren azalaren azpian
arrautzak jarriko dituzte. Beraz, erasoaren lehen
unean intxaurren azalean zulo beltz txiki bat ikus
daiteke.

Arrautzak jarri eta astebetera arrak jaioko dira eta
intxaurraren azaleko barruko mamia jango dute
hilabete inguruan berriz pupa bihurtu arte.

Euliek eragindako ziztadetatik bakteriosia sar
daiteke eta hortik aurrera intxaurra erabat belztu
eta usteldu.

EULIAREN JARRAIPENA ETA
KONTROLA:

Lehendabizi euliak dauzkagun

eta noiz

azaltzen diren jakitea izango da. Detekzio
lan hori egiteko tranpa kromatiko hori
itsaskorrak edota feromona tranpak jar
ditzakegu ekaina hasieran.

Behin intsektua dagoela baieztatuta, euli
honen kontrolerako egin daitezkeenak:

2023rako

Barietate aukeraketan harreta jarri,
intxaur goiztiarretan kalte handiagoak
eragiten dituelako.

Kaltetutako intxaurrak sailetik atera eta
erre, hurrengo urtean ahalik eta pupa
gutxien izateko,

Neguan arbolen kopa azpiko lurra landu
pupak azalean utzi eta akabatzeko.

Feromona tranpen bitartez eulien
harrapaketa masiboak egin daitezke.
Honetarako 50 tranpa/ha jartzea
gomendatzen da, 90 eguneko iraupena
duten feromonak erabiliz. Tranpek euliak
erakartzen ditu eta bertan itotzen dira,
ernalketa eta arrautzak jartzea ekidinez.
Unitateko kostua 9 € ingurukoa da. Ez
dugu esperientziarik oraindik, baina
interesgarria izan daiteke teknika hau
aztertzea.

Makina egokia izanez gero
tratamenduak eman daitezke,
azaridaktina materia aktiboarekin (Neem
estraktua).

proposamen bat |uzatzen

dizuegu: zuen intxaurrei zer gertatzen
zaien identifikatzea!



. BAsoélNTzA

ERATU DA TANTAI BASO JABE KOOPERATIBA:
BESTELAKO BASOGINTZA EREDU BAT ELKARLANEAN LANTZEKO EKIMENA

Hiru urtez ideia lantzen ibili ondoren pasa den
urtarrilaren 12an ospatu zuten Aramaion Tantai
Baso Jabe Kooperatibaren Batzar Eratzailea,
Hogeita hamahiru bazkide sustatzailek estatutu
sozialak onartu eta jardunari hasiera eman zioten.
Baina zer da Tantai Baso Jabe Kooperatiba?
Zein da bere xedea?

Baso ekosistemek gaur-gaurkoz dituzten hainbat
erronkei aurre egiteko erantzun posibleetako
bat da Tantai. Globalizazio eta klima aldaketaren
ondorioak adibidez oso nabarmenak dira
basogintzan. Gaitz eta izurrite berri eta zaharren
eraginari gehitu behar zaizkie haizete eta
muturreko eguraldiaren eragina, uraren zikloan
aldaketak, merkatu dinamika bortitzak eta beste
hainbeste mehatxu ere. Basogintzak berezko duen
jardueren aurreikuspen eta plangintzan mehatxu
hauek ikaragarrizko ziurgabetasun egoera sortzen
dute.

Basogintzan, baso ekologia eta osasunean lanean
ari diren ikerlariek behin eta berriz argitaratu
dituzte ziurgabetasun egoera honi buruzko lanak.
Ondorio nagusia garbi dago. Erronka globalei
aurre egiteko baso ekosistemek duten
egokitzapen ahalmena bermatu eta sustatu
beharra dago. Ohiko kudeaketa ereduek, gure
inguruetan urteetan nagusitu direnak, ez dituzte
baso ekosistemak egokitzapenerako prestatzen,
zur eta zuntz ekoizpenerako baizik.

Tantairen helburu nagusienetako bat da baso
kudeaketa eredu aldaketa gauzatzea. Hala
jasotzen da estatutuetan. Kooperatibak baso
kudeaketa irregularreko eta moldakorreko eredu
bat ezartzen lan egingo du, bertako espezieen
kudeaketan oinarritua, eta ekosistema zerbitzu
guztien hornikuntza optimizatuko duena. XX
mendeko erronka globalekin bat etorriz,
kudeaketa horrek baso ekosistemen berezko

biodibertsitatea mantentzen eta haien
funtzionamendua bermatzen lagunduko du,
zur, zelulosa, biomasa eta antzerako

lehengaien hornidura alde batera utzi gabe.

XIX. mendeaz geroztik, maizter izatetik jabe
izatera igaro ziren milaka eta milaka euskal
baserritar. Geroztik, industrializazioa eman den
heinean, nekazaritzara eta abeltzaintzara
bideratuta zeuden lur asko basogintzara igaro
dira. Lurrak belaunaldiz belaunaldi zatitzen joan
dira, eta salbuespenak salbuespen, oso jabetza
txikiak osatzen dituzte egun. Bestalde, jabe asko
ez dira jada landa eremuan bizi, eta bertan bizi
diren askok ogibidea ez dute lehen sektorean.
Denborarekin basoak zaintzeko jakintza ere
galtzen doa, eta egun lanik gehienak
prekarietatea nagusi den sektore bateko langileek
burutzen  dituzte. Tantai Kooperatibaren
gidaritza teknikoak eredu aldaketa bermatzeaz
gain, basoan lanean diharduten pertsonen

duintasuna ere bermatuko du. Epe ertainean lan
talde osoa kooperatibako lan bazkide izatea ere
helburu du kooperatibak




BASOGINTZA

Euskal Herrian ikusten dugun paisaian ez dago
jendartearen eraginik ez duen baso ekosistemarik.
Zuhaiztutako azalerak behea jo zuenetik
gaurdaino mende bat baino gehiago igaro dela
esan daiteke. Denbora horretan hirukoiztu egin da
Euskal Herriko biztanleria. Gure baliabide
kontsumoa herrialde aberatsenen pare dago,
eta zuhaiztutako eremuak gurean gora egin
duen arren, bertan sortutako basoko
baliabideak gutxi ez eta Hegoalde Globala
esplotatuz kontsumitzen ditugu sekula baino
maila altuagoan. Elikagaien inguruan egindako
hainbat eta hainbat gogoeten pare, kontsumo
patroiak aldatu beharra ikusten du Tantaik.
Maximizazioaren bideak landuz lurren erabileraren
polarizazioa sustatu eta ustiaketa intentsibora edo
babes osora bideratutako lurralde antolaketa
baino, ekosistema zerbitzuen ekoizpen optimizatu
bat bilatzen duen kudeaketa lantzen du.

Baso ekosistemek jendarteari bermatzen dizkioten
onurak ordea, lur eremuen jabetzatik haratago
doaz. Hala, Tantai egituratzeko orduan bazkide
laguntzaileen garrantzia azpimarratu dugu behin
eta berriz. Gure ingurunearen kudeaketa bere

horretan da integrala, eta hala Tantaik
kudeatutako lurretan jendartearen parte
hartzea bermatuko da. Hala ulertzen da

sustatzaileen artean dauden hamar bazkideen
parte hartzea.

Errez Kooperatiba Elkarte Txikiko lan taldeak
hasi du Tantairen gidaritza teknikoaren lana.
Aurten aurkeztuko zaizkie bazkide erabiltzaileei
2023 eta 2024a bitartean beraien lurretan
eraldaketaren ibilbidea hasteko egin ditzaketen
lehen lanak. Horretarako baso sailen lehen
ebaluaketa bat burutuko dute, eta aurkitutako
egoera kontuan izanda baso bakoitzari
egokituko zaizkien lanak zehaztuko dira. Hori
izango da abiapuntua. Ondoren, baso jabe
bakoitzaren hautua izango da eraldaketa
azkartzeko lanak hartu ala ez. Komunikazioa eta
koordinazioa beraz, ezinbestekoak izango dira
erabaki hauek hartzerako  orduan. Hau
dinamizatzeko Tantaiko talde teknikoa iazko
udazkenean hasi zen baso jabe bakoitzaren lurren
berri eman eta talde teknikoarekin komunikazioa
bideratuko duen aplikazio digitala lantzen.
Helburua sakeleko telefonoan edo ordenagailuan
modu erabilterraz batean norberaren lurrak ikusi
eta erabakiak hartzeko tresnak eskuragarri jartzea
da.

Sustatzaile taldeko hogei bazkide erabiltzaileek
Tantai Araba, Gipuzkoa eta Bizkaiko basoekin
abiaraztea ahalbidetu dute, baina interesdunen
zerrendan bada sailak Nafarroan dituenik ere.
Hala ere Tantairen helburua ez da etorkizuneko
jarduna erakunde bakar batetara mugatzea.
Bideragarriak bilakatzen diren heinean, talde

desberdinetan banatzeko aurreikuspenez
sortzen da, tokikotasuna errespetatuz.
Hasierako urratsetan Debagoiena 2030

egitasmoaren bultzada ezinbestekoa izan den
arren, garbi zegoen hasieratik proiektuaren
eremua eskualde hori baino askoz handiagoa
izango zela.

Tantai ibiltzen hasi da beraz. Aurten mugarri ugari
izango dira. Bazkidetzeko aukera, laguntzaile edo
erabiltzaile moduan, irekita dago. Eta aurretik
proiektuaren berri eman izan den antzera,
hemendik aurrera ere Tantai kooperatibako taldea
osatzen ibiliko gara han eta hemen. Informazio
gehiago nahi izanez gero, idatzi info@tantai.eus
helbidera edo deitu 945 278 795 telefonora.



INIGO GABILONDO-JONE ARIZTI
BARATZEZAINAK,
ZIARRETA BASERRIA, BERGARA

Ifigo Gabilondo nauzue, baratzezaina. Familitik
jaso dudan arren ofizioa, orain dela 5 urte hasi
nintzen jarduera hontatik bizitzen.

Nire ekoizpen proiektuarekiko zalantza asko
neuzkan, gehienbat bideragarritasunaren
inguruan. Galdera hauek Biolurreko teknikari den
Leire Ibarretxeri plazaratu nizkion bere bixitetan
eta honela ezagutuarazi zidan Duina proiektua eta
animatu bertan parte hartzera.

Eskertuta sentitzen naiz proiektu hontan parte
hartu duten orori. lzugarrizko lan potola izan da
eta lan talde hau gabe, nekez erantzungo nizkion
neure buruari kezkak eta galderak halako garbi.

Hasieran nituen zalantzak argitu dizkit Duinak
hainbat arlotan: ekonomikoki, komertzialki,
produkziotik eta zaintzatik ere. Emaitza hauek
lasaitu bat eman didate, orain badudalako nere
lana egiteko moduaren balorazioa Dbat,
proiektuaren erradiografia eta objetiboki
errealitate zintzo bat.

Hau guztiaz aparte, asko gustatu zait Duina
proiektua aurrera ateratzeko elkarlan dinamika.
Parte hartu dugun 11 ekoizleok transparentzia
guztiz konpartitu ditugu gure datu zein lana
egiteko teknikak eta manerak. Honek eman dit
konfidantza eta elkar lanerako gogo itzela.

Duina ez da bukatu, ez da itxi, erreminta bizia da,
eta niretako dinamika berriak zabaldu dizkit
baratzezainen taldean. Laboreak ekoizteko modu
berriak, hobeak eta efizienteagoak, eta noski baita
ere elkarbanatzeko espazioa.

Beraz segitzen dugu lanean, taldean ikasten,
konpartitzen!

Ni Jone Arizti naiz eta Ziarreta baserrian nabil
lanean orain dela ia bi urtez gerostik. Nik ez dut
ofizioa etxetik jaso, nekazari ikasketak egin
nituen eta Iiigoren baserrian lanean nabil
ordutik. Beraren bitartez eduki dut aukera Duina
ezagutzeko eta bertan parte hartzeko.

Eskertuta nago Duinan parte hartu izanagatik,
aukera berri asko suposatu dizkit eta. Alde
batetik, konfidantza eman dit. Proiektuaren
erradiografia jasota, erabakiak hartzerako
orduan oinarri sendoago batetik eman
dezakedalako nire iritzia.

Bestetik, ederra izan da gertutik ezagutzea beste
proiektuen atzean zein pertsona dauden,
Biolurreko neskak eta agroekologia bultzatzen
dabiltzanak. Sarearen kontzientzia hartu eta
sare horren parte sentitzeko balio izan dit.

Biolur bultzatzen ari den elkarlan dinamikak
indartu dituela iruditzen zait, Ifigok komentatu
duen bezela, eta hori oso polita da. Bakoitza bere
bidea egiten, denok batera.

Gogorra egin zitzaidan txosten orokorraren datuak
ikustea. Horri esker konturatu naiz jende
berriaren inkorporazioa sektorera badela
inportantea, baino harez gehiago dauden
proiektuak egonkortzea.

Duinak bere aletxoa jarri duela iruditzen zait
honetan.



AITOR OSSA RISSANEN.
INGENIARIA, GOINER KOOP.-KO
KIDE LANGILEA, ARROA BEHEA

Energiaren bueltan nabil egunerokoan. lkasketak
hala egin nituen, lana energiaren inguruan egiten
dut eta egun bizi dugun egoerak kezkatzen nau,
energiaren ikuspegitik begiratuta, besteak beste.

Aurrera begira jarriz, ezin esan etorkizuna
batzuek margotzen duten bezain berde ikusten
dudanik, baina ezta iluntasunik ikusten ez
diodanik ere.

Azken aldian denon ahotan dago energiaren gaia,
eta badirudi gerra baten ondorioz energiaren
sektorea krisi batean sartu dela, nahiz eta
aspalditik eta sakonetik datorren arazoa izan.

Energia bezalaxe, beste hainbat sektore ere
egoera nahiko larrian dira, elikagaiena
esaterako, nahiz eta haietaz ez den hainbeste
hitz egiten. Eta ez hitz egite horrek kezkatzen
nau, elikagaien sektoreak berak kezkatzen nauen
bezalaxe, egoera ez baita bereziki ona.

Bada iluntasunik hor ere. Badira, hala ere, Biolur
bezalako argi izpiak iluntasun horretan. Eta kolore
bakarrekoa baino, izan gris edo izan berde,
ortzadar itxura gehiago hartzen diot etorkizunari,
bakoitzak bere kolore eta denak batera.

Izan energian edo elikaduran, inoiz baino
garrantzia handiagoa du tokian tokikoak.
Horretan dabil Biolur, tokian tokiko elikadura
osasuntsua, jasangarria eta duina izan dezagun
lanean.

Eta kontua ez da bakarrik zer, baizik eta nola,
eta hor hartzen du garrantzia gauzak elkarrekin
egitearen ideiak. Eta ez soilik elkarrekin
egitearen ideia, baizik eta jakitun izatea norentzat
egiten dugun lan, zertarako, norekin... Horregatik
nabil lanean Goiener kooperatiban, besteak beste
tokian tokiko energia-komunitateen alde.

nintzen Biolurkide,

Eta horregatik egin
nekazaritza ekologikoa egiteko nolakotasun
horretan diharduelako, Ilurra eta pertsonak
zainduz,

Arroa Behean ere badugu gauzak elkarrekin
egiteko grina, eta horren adibide dira Txara
janari denda edota azken bi urteetan antolatutako
azokak. Bien kasuan ere, hasieratik izan dute
asmo nagusietako bat, elikadura lantzearekin
batera, hain urrunduta gauden kontsumitzaile
eta ekoizleak gerturatzea, eta horretan ere
erreferentzia eta bidelagun, Biolur.

Janari denda soil bat izateaz gain, proiektu
zabalago bat bezala wulertzen dugu Txara
kooperatiba, bere inguruko komunitatean
begirada jartzen duena, behar-beharrezkoa dugun
elikadura bermatzea bilatzen duena, ingurua eta
pertsonak zainduz eta lanpostu duinak bultzatuz,
Biolurrek egiten duen moduan.

Bejondeizuela, duela 30 urte hasi zinetenoi,
hiru hamarkada hauetan ibili zaretenoi eta hor
jarraitzen duzuen denoi!



CONTSUNO HERRIKDy,

EKOIZPEN DUINA KONTSUMO HERRIKOIA kanpaina, "DUINA, baratza ekologikoen
bideragarriasunaren lanketa kolektiboa" ikerketa proiektuan jasotako emaitzetan oinarrituz lantzen
gabiltzan komunikazio kanpaina da. Jendarteari begira, ekimen ezberdinak egin ditugu.

Ekoizpen duina ikerketako ezagutza jendarteratzeko tertuliak egin ditugu, Duina ikerketa proiektuan parte
hartu duten ekoizle, eskualdeetako kontsumo elkarte (Bergarako Ereindajanbergara, Azpeitiko
Elikagunea, Goierriko Biziola, Tolosaldeako Lurtaro, Durangaldeako Etartie, eta Oiarsoko Labore) eta
Fraisoroko eskolaren eskutik.

Eskola komunitaterako material didaktikoa sortu dugu, Irrimarrako Irene eta Karmele ilustratzaileekin eta
Sabrina Pato sukaldariak eginiko errezetekin.

Hiru Damatxo komunikazioan adituak diren lan taldearekin 4 saio grabatu ditugu Azpeitiko Elikagunean.
Laster tokiko telebistetan eta sare sozialetan ikusgai egongo dira.

Eskola komunitaterako egindako material didaktikoak 7 euroko kostea dauka, eta
Biolurkideok 5 euroren truke eskuratu genezake.

Kideren batek hedapenean lagundu eta azokan, dendan, edo beste guneren batean
ikusgai jarri nahiko balu, jarri gurekin harremanetan!




bizi

gA! GIPUZKOA AGROEKOLOGIKOA
KOMUNITATEA OINARRI ELIKADURA SISTEMA ERALDATZEN

Aurreko Gure Lurrifa buletinean gA! Gipuzkoa
Agroekologikoa proiektuaren berri eman genuen.
gA! proiektua 2022ko maiatza-urria artean
Gipuzkoako hainbat eragilerekin lankidetzan
agroekologian sakontzeko garatutako
proposamena da. Proiektua Kutxa Ekoguneko
“desafio ekosozialen" deialdira aurkeztu genuen
eta, zehazki, hiru ardatzetan lan egiteko jorratu
zen: 1) Kontsumo agroekologikoaren karta,
tokiko ekoizle eta Gipuzkoako kontsumo elkarte

eta kooperatibak elkarrekin irizpide
agroekologikoak lantzeko; 2) Ekoizpen
agroekologikoa hedatzea, abeltzaintzan

trantsizioa  egiteko bideak zehaztuz eta
erreleborako agroekologia-formazio duala eta
lurraren  eskuragarritasun aukerak aztertuz.
Bigarren lerro honetan hainbat abeltzain, Eneek,
EHU, Fraisoro, Koopfabrika eta zenbait udalen
lankidetza jostea lortu genuen; eta 3)
Agroekologia Plazara, lan komunikatiboa,
Argiaren lankidetzarekin.

gA! proiektua 2022ko uztailean aurkeztu genuen.
Abuztuan jakin genuen proiektuak balorazio ona
lortu zuela, eta aukeratua izateko azken eta
bigarren fase batera pasatzen zela. Abenduan
berriz behin betiko ebazpena jaso genuen, eta
proiektua ez zela hautatua izan eta ez zela
finantzatua izango jakinarazi ziguten.

gA! proiektuko aliantzako kideekin balorazio bilera
izan dugu berriki. Bertan, eragile bakoitzak
proposamen hau lantzeak zer suposatu dion
partekatu dugu, eta denok azpimarratu dugu
sortutako lankidetzari eustea oso garrantzitsua
dela, saretzeko eta elkar-indartzeko.

ola

Argi dago horrelako proiektuak lantzean eragile
eta elkarte bakoitza oso momentu ezberdinetan
egoten dela. Dena den, elkarren artean sortu
daitezkeen aukerei eta proiektu zehatzei beste
modu batean forma emateko baliotsua izan
daiteke. Horrela, hari batzuei jarraipena emateko
aukera batzuk mahai gainean ditugu, besteak
beste: abeltzaintzako errekonbertsiorako laguntza
lerro  berriari  erreparatzea, lurren aferari
dagokionez elkarlanean jarraitzea, udalekin
abiatutako bideari eusteko beste deialdi batzuk
aztertzea edota Amillubiko proiektuak aurrera
eginez gero, Gipuzkoako elikadura estrategiari
begira lan egitea.

Horrez gain, Kutxa Ekoguneari ere gutun bat
helarazi genion, adieraziz deialdiaren prozedurak,
eskakizunak eta ebazpenak ez direla, gure iritziz,
orekatuak izan. Bigarren faseko ebazpenaren
emaitzaren zergatiak jakiteko aukera ez izateak
hurrengo deialdi posible baterako prestaketa
zailtzen digula ere adierazi genion.

Edonola ere, gA! proiektua Gipuzkoako elikadura
burujabetza eta sare agroekologikorako apustu
sendo bat izan da, eta horretarako inoizko
aliantza garrantzitsuena osatu dugu, eragile
publiko, pribatu zein komunitarioen eskutik. Behin
baino gehiagotan aipatzen da elikadura
burujabetzarako eskala saltoaren beharra, eta
gA! proiektuak hori baliatzeko proiektu oso
garrantzitsuak mahai-gaineratu ditu (abeltzaintzan
trantsizioa, lur emankorren identifikazioa eta
erreserba, ekoizpen berrietarako  aukerak,
kontsumo irizpide iraunkorrak,...). gA!-rekin abiatu
dugun bideari heltzeko asmo irmoa dugu eta
apustu estrategikoa izaten jarraitzen du.

ZERENGLIAN Bictur

DARGIA



SALTO EGIN ZUTEN SARERIK GABE!...
ETA SAREA SORTZETIK ETORRI DA BULTZADA!

Aurten Biolurrek 30 urte betetzen ditu. Hori
ospatzeko wurtean zehar ekimen desberdinak
egitea aurreikusi dugu. Abiatzeko, otsailak 12an,
Antzuolako Lapatza baserrian batu ginen
Biolurreko sorkuntzan egon ziren hainbat
kiderekin., Topaketa hunkigarria eta elkarrizketa
goxoa izan zen.

Nola oroitzen duzue Biolurren sorrera?
Mugimendu bat sortzen zebilen gizartean eta
batzuk hasi ziren baserrira bueltatzen. Lasturreko
Guillermo eta Kontxiren laguntza izan genuen
1979ko hasiera haietan Mariluk eta nik, dio Xabi
Akizuk; eta Ariztizabalen Tomas eta Majeren
bixita izan zutela aipatzen du, nekazaritza
ekologikora bidea egiteko lehen pausoak emateko
asmotan zebiltzalako. Lehen ekimena Mendi
Nekazaritzek antolatutako biodinamikako ikastaro
bat izan zen; ikastaroan arlo teorikoa lantzen
zuten, eta praktika, bakoitzak bere baratzean.
lkastaro haren ostean denek oroitzen dute
Holandara eginiko 15 eguneko bidaia; begiak ireki
zitzaizkigun!-diote; han dagoeneko ekoizpena zein
komertzializazioa landua zuten, eta etorkizuna
ekologikoan egiteko indarrarekin etorri ziren.
Hainbat emakume joan ziren bidaia hartara,
aipatzen du Karmen Kortak. Oreindaineko edo
Oiartzuneko emakume batzuk dituzte gogoan.
Hainbat tabu puskatu ziren han. Ondoren,
Tolosako beste ikastaro batean erabaki zuten
Biolur sortzea (1990); Anoetako Gregorio
Zuaznabar ere oroitzen du Koldok. Erreferentziak
zeuden Katalunian eta Andaluzian, eta gertuago
Nafarroan, baina, propio, elkarren babesa behar
zutelako eta talde bezala lan egiteko Biolur
sortzeko erabakia hartu zuten.

Zein ziren abiapuntu hartan oroitzen dituzuen
zailtasunak, eztabaidak, zalantzak,...?

Sorrera hartan, eztabaidetako bat izan zen ea
Biolur soilik baserritarrez edo herritarrez osatu
behar genuen; eta baserritarrak eta herritarrak
biltzea erabaki zen; horrela egin ziren lehenengo
bilera eta batzarrak, aipatzen du Tomasek.

Dena den, zalantza askorekin, laguntza gutxirekin
—-jendartean oraindik kontzientzia o0so gutxi
zegoen- eta oso markatuta oroitzen dituzte
hasiera haiek. Nekazaritza arruntetik ekologikora
bidea “misiolaria, jipi, perroflauta edota gezurtero”
etiketekin abiatu zutela esaten digute. Gainera,
horietako asko kaletik baserrira bidea egin
zutenak ziren, eta modu desberdin batean egitera
zetozenak. “Baserri munduak ekologikoan egite-
hori ez zuen oso ondo ikusi, oso modu arraroan
identifikatu zuen". Hasiera zaila eta astuna.
Administrazioak ere ez zuen aldeko jarrerarik;
Labelaren aldeko apustua egiten ari ziren.
Ekoizpenean arazo asko ikusten zituzten
konbentzionalean; gaixotasunak zabaltzen eta
kimikorik harago irtenbiderik ez... eta orduan ez
zegoen ezer, ez laguntza teknikorik ez
errekonbertsiorako laguntzarik, ezer ez. Teknikoki
froga gutxi eginda zeuden, eta, beraz, praktikekin
ikusten hasi ziren zer ateratzen zen ondo eta zer
ez. Printzipio etiko batetik gauzak beste modu
batera egiteko gogoa, azpimarratu du Koldok;
egiten duzuna  eta eskaintzen  duzuna
badakizunean nolakoa den satisfazio bat ematen
dizu, eta hori izan zen ekologikoan egiteko
arrazoia. Zailtasun teknikoak gainditzen hasi eta
talde indartsu harek lagundu zien aurrera egiten,
ezagutzaren elkartrukean.

Baserritarras promueven «Biolur» para
impulsar los cultivos biologicos

El elgoibarrés, Peso Rubsio, gl esta produccidn en wras de conseguis mayor calidad

